Upprit í sambandi við eftirkanning av løgtingsmáli nr. 90/2004: Uppskot til løgtingslóg um at broyta løgtingslóg um arbeiðsloysistrygging og arbeiðsávísing
Eftir tingskipanini § 22, stk. 1, nr. 6 skal løgtingsskrivstovustjórin ella starvsfólk hansara, sum hann tilnevnir til tað, ansa eftir, at øll tingmál eru løgfrøðiliga og málsliga røtt. Uppritið er skriva í hesum sambandi.
Í hesum løgtingsmáli verður skotið upp at orða § 9, stk. 1 í Als-lógini soleiðis: "Eftir tilmæli frá Stýrinum ásetir landsstýrismaðurin  í kunngerð ALS-gjaldið hjá teim gjaldskyldugu. ALS-gjaldið kann ongantíð vera hægri enn 2,25 % av tí í § 8 nevnda gjaldsgrundarlagi."
Stýrisskipanarlógin ásetir í § 41, at: "Eingin beinleiðis ella óbeinleiðis skattur má verða álagdur, broyttur ella avtikin uttan við løgtingslóg." Sambærilig áseting er m.a. í donsku grundlógini.
Spurningurin er tí, um Als-gjaldið er ein skattur, ið skal ásetast við løgtingslóg, ella um Løgtingið kann geva landsstýrismanninum heimild at áseta hetta gjaldið.
Spurningurin er viðgjørdur í viðmerkingunum til uppskotið og í einum álitið um ALS, fíggjarlóg og landsroknskap, ið er lagt við lógaruppskotinum.

Í grannalondum okkara er nógv skrivað um bæði endamálið og víddina av kravinum um, at bert tey fólkavaldu skulu kunna áleggja fólkinum at rinda skatt.

Ein lýsing av danskari stats- og skattarættarligari teori og dómsavgerðum v.m. er at finna í viðløgdu frágreiðing frá danska skattamálaráðnum. Tilfarið viðger tó fyrst og fremst spurningin, um fyrisitingin kann fáa heimild at gera nærri reglur um, hvussu skattalógir skulu skiljast og nýtast, um ígildiskomu, umframt spurningin um, hvørjar útreiðslur fyrisitingin kann taka inn undir útrokningina av kostnaðargrundaðum gjøldum. Hinvegin er spurningurin um arbeiðsmarknaðar- og/ella tryggingargjøld ikki viðgjørdur. 
Niðurstøðan í frágreiðingini tykist vera, at tá hugsað verður um atlitið til eksklusiva rættin hjá Fólkatinginum at lóggeva, so tala alt betur møguleikarnir hjá Fólkatinginum at føra eftirlit og taka avleiðingar av misbrúki fyri eini meira pragmatiskari tulking av kravinum, meðan nýggjari dómar frá Hægstarætti hinvegin vísa, at atlitið til rættartrygdina hjá borgarunum hevur stóran týdning í tulkingini av kravinum sum verandi ein forðing fyri at geva fyrisitingini heimild til skattaáseting, og at lóggávupraksis her ikki fær nakran týdning. Hetta kann bert skiljast soleiðis, at væl kann tingið seta atlitið til sín sjálvan til viks, men ikki atlitið til rættartrygdina hjá borgarunum, líkamikið hvussu ofta hetta er gjørt áður.
Ein skjót leiting beinleiðis í bókmentunum hjá teoretikarunum gevur heldur ikki nógv ískoyti til eina viðgerð av ítøkiliga spurninginum um arbeiðsmarknaðargjøld. Ein kann spyrja seg sjálvan, um orsøkin kann vera, at hetta ikki verður hildið at vera ein ivaspurningur.
Í sambandi við 150 ára minningarhaldið fyri donsku grundlógini í 1999 varð útgivin ein kommenterað grundlóg. Í formælinum verður upplýst, at hetta er fyrsti grundlógarkommentarur, skrivaður av serfrøðingum í løgfrøði, og at "Kommentaren tilsigter at give et alsidigt indtryk af opfattelsen og anvendelsen af de enkelte bestemmelser, og bidragsyderens egen opfattelse vil fremgå af kommentaren, men hvis andre opfattelser findes, vil også disse fremgå." § 43 við viðmerkingum er viðløgd, umframt eitt yvirlit yvir teir serfrøðingar, ið hava verið við til at skriva samlaða verkið. Allir teir mest viðurkendu serfrøðingarnir tykjast vera á hesum lista.
Í viðmerkingunum til § 43 stendur skrivað, at: "De direkte skatter kendetegnes ved, at skattekravet opgøres og opkræves hos de skattesubjekter, som endeligt skal bære den økonomiske byrde, f.eks. indkomstskat og arbejdsmarkedsbidrag", og at "I nyere skattepolitik er det ikke ualmindeligt, at skatter og afgifter opkræves til mere specifikke formål, som anføres direkte i lovgivningen eller fremgår af lovforarbejder etc. Eksempel herpå er lov om arbejdsmarkedsfonde, hvorefter der opkræves en bruttoskat, som indgår i nærmere angivne arbejdsmarkedsfonde. Sådanne formålsbestemte skatte- og afgiftslove omfattes af grl. § 43, så længe opkrævningen foretages på grundlag af et individuelt beregningsgrundlag hos den forpligtede (indkomst, omsætning, forbrug etc.), og så længe der ikke består en direkte sammenhæng mellem borgerens indbetaling og det offentliges modydelse."
Í nevnda álitinum til lógaruppskotið er Alf Ross fleiri ferðir nevndur. Í bókini Dansk Statsforfatningsret (Nyt Nordisk Forlag Arnold Busck, København 1983) hevur Alf Ross, v. Ole Espersen, nøkur sera viðkomandi sjónarmið, sum tó ikki eru endurgivin í álitinum til lógaruppskotið. Tey skulu tí verða endurgivin her: "Der forekommer en række afgiftsordninger, der har karakter af planøkonomiske reguleringer. Formålet kan fx være prisregulerende, valutarisk, konjunkturpolitisk, eller en økonomisk udligning mellem forskellige befolkningsgrupper. Afgiftsordningen vil ofte være forbundet med en tilskudsordning således, at afgiftsprovenuet anvendes til nedsættelse af priserne på visse varer som tilskud til visse befolkningsgrupper eller lignende. Det er vel ikke udelukket, at også sådanne afgifter kan falde uden for skattebegrebet, når der består en nøje sammenhæng mellem de interesser, der belastes, og de, der fremmes gennem ordningen, fx når afgiften pålægges til udligning af forskellen mellem eksport- og importpriser inden for samme varegruppe. Men i almindelighed kan vederlagssynspunktet ikke anvendes i disse tilfælde, fordi ordningen ikke er gennemført i just de ydendes interesser, men ud fra vidererækkende, samfundsmæssige hensyn. Også formålet med grdl. § 43 taler for at anse sådanne ordninger sum faldende under denne bestemmelses rækkevidde. På grund af disse ordningers udpræget politisk-planøkonimiske karakter må den garanti, grdl. § 43 yder, anses for mindst lige så påkrævet i disse tilfælde, som når der er tale om typiske beskatningsformer." 
Ein lýsing av, hvar danska Løgmálaráðið metir, at ivaspurningurin um markið millum skat og tryggingarveiting kann umrøðast, er at finna í viðlagda svari upp á spurning frá "Folketingets Socialudvalg vedrørende forslag til lov om ændring af lov om forsikring mod følger af arbejdsskade og lov om forsikringsvirksomhed (l 104 - bilag 3/1997-98)." 
Álitið, ið er lagt við lógaruppskotinum, vísir ikki á nakra arbeiðsmarknaðar- ella tryggingarskipan annars, í Danmark, Norra ella nakra aðrastaðni, ið hevur nakað, ið so mikið sum nærkast teimum solidarisku, og politiskt planøkonomisku eyðkennunum, ið Als-skipanin hevur, og har gjaldið ikki er lógarásett. Sum dømi kann verða nevnd § 9, stk. 4 í fyriliggjandi broytingaruppskoti, ið ásetir, at: "Tá ALS-gjaldið verður ásett eftir stk. 1, skulu neyðug samfelagsbúskaparlig atlit verða tikin."
Stundir eru ikki til at fara inn í eina neyva viðgerð av teori, praksis ella av álitinum, ið er lagt við lógaruppskotinum. Álitið tekur nakrar útvaldar viðmerkingar frá nøkurm útvaldum serkønum løgfrøðingum, umframt nakrar útvaldar dómar, og ger sína egnu tulking av hesum. Omanfyri endurgivnu viðmerkingar, har tann fyrsti verður sagdur at endurgeva øll sjónarmið á økinum, og har tann seinni m.a. er frá tí serfrøðinginum, ið álitið vísir mest til, eru hvørki nevndir ella viðgjørdir í álitinum. Niðurstøðan í álitinum er, at tað tilfarið, ið álitið viðger, ikki kann nýtast til eina greiða staðfesting av, at Als-gjaldið er ein skattur. Meirilutin nýtir hetta sum grundgeving fyri síni niðurstøðu um, at einki tí talar fyri at viðgera Als-gjaldið sum ein skatt, meðan minnilutin nýtir somu grundgeving til sína niðurstøðu um, at einki talar ímóti at viðgera Als-gjaldið sum ein skatt.
Um ein sær burtur frá møguleikanum hjá borgaranum at kæra til dómstólarnar, so stendur tað til Løgtingið at avgera, um Als-gjaldið er ein skattur, ið skal ásetast við løgtingslóg, ella um Løgtingið vil geva landsstýrismanninum heimild at áseta hetta gjaldið.
Ger Løgtingið av at geva landsstýrinum heimild at áseta hetta gjaldið, reisir hetta tó spurningin um, hvar markið so skal leggjast, um nakað mark skal vera yvirhøvur fyri, hvat Løgtingið kann leggja til fyrisitingina, ella kanska onkran heilt uttan fyri almennu skipanina, at áseta av reglum um innkrevjing frá borgarunum.
Spurningurin er t.d., um tú kanst taka hámarkið fyri Als-gjaldið burtur, um tú kanst gera Als-gjaldið progressivt, um Løgtingið kann seta á stovn ein t.d. solidariskan pensjónsgrunn, sjúkrakassagrunn ella landsvegagrunn, soleiðis at landsskatturin í størri ella minni mun, ella kanska heilt verður oyramerktur til ávís endamál uttan fyri almennu skipanina og fíggjarlógina. Spurningurin er eisini, um so ongar avmarkingar eru fyri, hvørjum Løgtingið kann geva álíkningarheimild, og viðvíkjandi ójavna millum inn- og útgjald?

Ein støðutakan til spurningin um, hvørt Als-gjaldið er ein skattur, er eisini avgerandi fyri spurningin um tilknýtið til fíggjarlógina, og um roknskapurin hjá Als skal leggjast fyri Løgtingið. Ger Løgtingið av at geva landsstýrismanninum heimild at áseta Als-gjaldið, er neyðugt at taka støðu til, hvat Als-gjaldið so er, og hvat Als er, bæði sum skipan og grunnur. 
Aðrir ivaspurningar í lógaruppskotinum eru ikki viðgjørdur her.

